Reykjavík 15. nóvember 2002

ÁLYKTUN AÐALFUNDAR BSRB UM HEILBRIGÐISMÁL

 

 

Aðalfundur BSRB leggur áherslu á hve mikilvægt er að efla heilbrigðisþjónustuna í landinu. Útrýma þarf biðlistum með markvissu átaki. Fjölga þarf rýmum á sjúkrahúsum, sambýlum og á dvalarheimilum aldraðra.

Aðalfundur BSRB leggur áherslu á að ekki er nóg að reisa hús og fjölga vist- og hjúkrunarrýmum ef ekki er til staðar starfsfólk til þess að sinna þjónustunni sem skyldi. Víða þarf að fjölga starfsfólki og létta á óbærilegu vinnuálagi.

 

Aðalfundur BSRB hvetur til þess að heilsugæslan verði stórefld og treyst í sessi sem grundvöllur heilbrigðisþjónustunnar. Leysa þarf deilur um kjaramál lækna en í því sambandi skal lögð áhersla á að ekki verði róið á mið einkavæðingar eða rándýrra einkalausna. Heilsugæsluna ber að skipuleggja með hagsmuni sjúklinga í huga fyrst og fremst en einnig skattgreiðenda, þeirra sem standa straum af kostnaði við þjónustuna.

 

Aðalfundur BSRB lýsir áhyggjum yfir því hve fjölgað hefur því fólki í samfélaginu sem býr við skort. Fátækt hefur keðjuverkandi áhrif.  Þannig hafa rannsóknir sýnt að fátækt leiðir til hrakandi lýðheilsu.

 

Fjárfesting í góðu heilbrigðiskerfi er einhver besta fjárfesting sem völ er á. Fyrir því má færa ýmis veigamikil félagsleg og efnahagsleg rök, þar á meðal eftirfarandi:

 

· Samfélagslega rekin heilbrigðisþjónusta tryggir öllum þegnum landsins jafnan rétt til þess að leita sér lækninga og aðhlynningar. 

· Samfélagslega rekin heilbrigðisþjónusta er miklu hagkvæmari og hefur í för með sér minni útgjöld fyrir greiðandann en einkarekin þjónusta. Reynslan kennir að fyrirkomulag byggt á því að reka heilbrigðisþjónustuna eins og hvern annan atvinnurekstur með arðsemi að leiðarljósi er umtalsvert dýrari en samfélagslegt heilbrigðiskerfi. Það kerfi leggur jafnrétti þegnanna til grundvallar og er rekið sem sjálfsögð þjónusta við þá er á þurfa að halda. 

· Vel rekin heilbrigðisþjónusta í almannaeigu stuðlar ekki aðeins að vellíðan í samfélaginu heldur sparar hún ómæld útgjöld og eykur vinnuafköst í atvinnulífinu. Góð heilbrigðisþjónusta sem byggir á öflugu forvarnarkerfi er þess vegna arðsamasta fjárfesting sem hugsast getur. 

 

BSRB leggur áherslu á að í umræðu um heilbrigðisþjónustuna í nútíð og framtíð megi aldrei missa sjónar á þessum grundvallarþáttum.

